
皇明從信錄卷十

　　　東莞　陳　建輯　　　　秀水沈國元訂

乙亥〈洪武二十八年〉

正月鎮守雲南西平侯沐春討越州叛酋阿資斬之先是

越州蠻龍海子阿資據龍窩殺掠害民命諸將征之師無

功自後無敢議伐者愈肆猖獗春復討之衆以爲難進兵

紫溪山擒其黨者宗春謂衆曰歷年不獲此寇者彼恃其

地多險阻及各處土酋皆姻婭得以匿之今調土酋悉從

征設謀羈絆俾不能通復多置營堡相犄角其出入授首

必矣乃進兵至赤窩果獲阿資梟其首以殉幷誅同惡三

百餘人蠻夷震服

二月宋國公馮勝卒○山東布政司言靑兗濟南登萊五

府民稠地狹東昌則地廣民稀雖嘗遷閒民以實之而地

之荒閒者尙多乞令五府無田之民分丁就東昌開墾以

足民食命户部行之

三月秦王征土蕃囘以疾薨謚曰愍王子尙炳嗣王

四月勞諭遼東海南臨洮大同西河西凉寧夏至古北口

西蕃諸指揮使令固疆圉○諭遼東曰滄海之東遼爲首

疆中夏旣寧斯必成守乃有盖州諸將共意來庭固守其

地以待命北夷罔知天命屢害生民舊冬十二月寇金州

--

爾指揮雲卿等忠義于天苦周七卒以寡敵衆遼盖諸將

深謀扼險渠魁已獲朕甚嘉之○諭海南曰南溟浩瀚中

有甸藩方數千里地多炎熱時忽瘴癘爾等率壯士連歲

戍此朕甚念之○諭西凉曰朕惟凉州之域北控胡沙西

南制戎羌爲鳥鼠同穴之地天時早寒今暑退金風生爾

等禦邊甚勞朕甚憫之兹特遣使勞爾爾宜外張威武內

懷多仁以服戎羌○諭寧夏曰寧夏之邑背山面河胡人

介之以爲旅拒趙元昊用之矣大將軍掃淸河漢今命爾

守此關內之北門胡人之前户卿其晨昏深謀無怠下至

昌國守禦千户亦御劄問存○停造遼王宮室勑武定侯

郭英曰遼東軍務物情來者多言其艱苦況邊境勞繕不

宜盡力以困之今役作軍士皆強悍勇力善戰之人勞苦

過多心必懷叛故往往逃伏草野山澤閒乘閒劫剠近者

高麗表奏言多不實朕已命有司究之聞彼自國中至鴨

綠江凡衝要處所儲軍粮每驛有一萬二萬石或七八萬

十數萬石東寧女直皆使人誘之入境此其意必有深謀

朕觀高麗自古常與中國爭戰昔漢唐時遼東地方皆爲

所有直抵永平之境恃遠不臣時時弄兵自古無狀今遼

東乏粮軍士飢困倘不卽發沙嶺倉廩賑之必啟高麗招

誘逋逃之心使高麗出二十萬人以相警諸軍何以應之

